
28

- «Sentî? ma comme? sciä l'aviâ in ta testa.

- «Paì de no!» - «Sciä se o sâ forse assûnnôu»

- «Ma mi sento de voxi». - «E chi o contesta?

»O sâ forse ûn ricordo do passôu,

»Che aôa essendo da-a freve indebolïa,

»O ghe ascäda, e o ghe sciäta a fantaxia.

»Pe do resto son micce...» - «Oh Segnô cäo

»Se mi sento, se mi...» - «Da quant'in ça

»Sciä s'é missa in te l'anima che o Diao

»O perde o tempo pe pensâ a voscià?

»Animo via sciä no ghe dagghe a mente;

»No demmo de occaxioîn de fâ rïe a gente».

E o te a lascia lì sola, andando via

Pe no daghe ciû tempo de risponde,

Dixendose: se ô so che a malattia

A ghe sciäta ûn pö a testa, e a ghe-a confonde;

Che pe do resto chi sta ben de mente

De ste voxi infernali o no ne sente.

Ma in to mentre o traversa o corridô

Che o metteiva da-a porta da cappella

O sente bello netto - «Addio Brûtô»

E rispondighe ûn ätro: - «Addio Cuggella»

Che o resta in sce duî pê, lì comme ûn nescio,

No savendo se o dorme o se o l[']é addescio.

